
Olma keng tarqalgan meva ekinlardan boʻlib, umumiy bogʻlar maydonning 

yarmidan koʻprogʻini olma tashkil qiladi. Olma mazali boʻlganligidan yangiligicha, 

qayta ishlangan holda isteʼmol qilinadi. Olmadan konserva, povidlo, pastila, pyure, 

marmelad, murabbo, sharbat, vino, kompot, qoqi va boshqa mahsulotlar tayyorlanadi.  

Oʻzbekistonda yetishtiriladigan olmalar tarkibida oʻrtacha 80,5-86,5% suv; 9,6-

14,8% shakar; 0,31-0,91% kislotalar; 0,27-0,48% eruvchan pektin; 0,025- 0,060% yaqin 

oshlovchi moddalar; 0,10-0,45% mineral tuzlar va bir qancha vitaminlar bor. Olmaning 

(qishda yangi uzilgan mevalar kam boʻlganda) vitaminlarga boy, yaxshi saqlanadigan 

qishki navlari ayniqsa, qimmatlidir. 100 g yangi uzilgan olmada bor-yoʻgʻi 47 

kilokaloriya mavjud. Unda yogʻlar deyarli yoʻq. Biroq tarkibi uglevodlarga boy boʻlgani 

uchun toʻyimlilik darajasi yuqori. Shu sababdan ozishni istaganlar uchun yaxshi oziq 

boʻla oladi. Olmada S, V1 , V2 , R, Ye, A vitaminlari, kaliy, marganes va temir 

moddalari koʻp miqdorda mavjud. S va V vitaminlari barcha aʼzolarda modda 

almashinuvini yaxshilaydi. R va Ye darmondorilari organizmni yoshartirib, teri va 

toʻqimalar holatini tiklaydi. Kaliy moddasi arterial qon bosimini meʼyorlashtirishi, tish 

emali va suyak toʻqimalarini mustahkamlashi tadqiqotlarda koʻp bora oʻz isbotini 

topgan. Olma tarkibidagi pektin esa organizmdan ortiqcha xolesterinni chiqarib 

yuborishga koʻmaklashadi, shuningdek, qandli diabet kasalligidan uzoqlashtiradi. Bu 

modda yana yuz terisining tarang va tiniq boʻlishini taʼminlaydi 

Olma (Malus mill) turkumining 50 ga yaqin turi bor. Ularning asosiylari: Oʻrmon 

olmasi, Sibir olmasi, Yumshoq olma, Yovvoyi (Sivers) olmasi, Turkman olmasi, Qizil 

olma, Olxoʻri bargli olma (kitayka), Kavkaz yoki Sharq olmasi, Pakana olma, Dusen, 

Paradizka (rayka) hisoblanadi. 

Past va pakana boʻyli payvandtaglarda ekiladigan intensiv bogʻlar uchun eng 

yaxshi tuproq bu mexanik tarkibi yengil boʻlgan qumli yoki loy-qumli qoʻngʻir boʻz 

tuproqlar, tag qatlami qalin qumloq, yaxshi drenajga ega, qalin qatlamni boʻlgan, oʻtloq 

boʻz tuproqlardir. 

Koʻpchilik mevali ekinlar uchun eng yaxshi payvandtag bogʻ barpo etilayotgan 

sharoitda oʻsayotgan daraxtdan olingan urugʻlardan yetishtirilgani hisoblanadi. Oʻsish 

kuchi boʻyicha payvandtaglar kuchli, oʻrtacha va kuchsiz yoki pakana boʻlishlari 

mumkin. Daraxtlarning oʻsish kuchi, uzoq yashashi, hosildorligi, sovuqqa, kasal va 

zararkunandalarga chidamliligi va boshqa xususiyatlari payvandtakka bogʻliqdir. 

Shuning uchun har bir ekin turi va naviga shu hududning tuproq va iqlim sharoitlariga 

mos keladigan payvandtaglar tanlanishi lozim. 

Payvandtaglar urugʻli va vegetativ yoʻl bilan koʻpayuvchi guruhlarga boʻlinadi. 

Urugʻli payvandtaglarda olma kuchli oʻsuvchi, uzoq yashaydigan, noqulay sharoitlarga 

chidamli, lekin kech hosilga kiradigan boʻladi. Oʻzbekistonda olma uchun kuchli 

oʻsuvchi urugʻli payvandtaglarga Sivers (M. sieversii) olmasining mahalliy shakllari, 

Rozmarin, Kandil sinap, Parmen zimniy zolotoy navlarini nihollari kiradi. 

Buxoro, Xorazm viloyatlarida va Qoraqalpogʻiston respublikasida tuproqning 

shoʻrlanish darajasi sezilarli boʻlganligi sababli payvandtag uchun olmaning mahalliy 

Bobo-arab, Xazorasp shakllaridan foydalanish yaxshi natija beradi. 

Olmaning pakana va yarim pakana daraxtlarini yetishtirish uchun vegetativ yoʻl 

bilan koʻpayuvchi payvandtaglardan foydalaniladi. Ular ingliz professori 

R.X.Xettonning (Ist-Molling stansiyasi) nomenklaturasiga asoslangan raqamlar bilan 

belgilanadi. U payvandtaglarning 6 turini tavsiflab, rim raqamlari bilan belgiladi. Ularga 

M yoki YeM harflar qoʻshiladi. Rossiyada yaratilgan duragay payvandtaglar ham 

raqamlar bilan belgilanadi. Oʻzbekistonda – M.Mirzayev nomli bogʻdorchilik, 

uzumshilik va vinochilik ilmiy-tadqiqot institutida tez hosilga kiruvchi, yuqori hosildor, 

meva sifati yuqori boʻlgan, daraxtlari uncha katta boʻlmagan jadallashgan bogʻlar barpo 

etish uchun istiqbolli M9, M26, M7, MM102, M2, MM104, MM111, MM109 klon 

payvandtaglari foydalaniladi. 

M9 (Paradizka IX, EM IX). Janubiy zonalar uchun pakana payvandtag hisoblanadi. 

Zamonaviy jadallashgan bogʻlar uchun vegetativ yoʻl bilan koʻpayuvchi yaxshi 

payvandtaglardan biri. Payvandtagning ona butalari va unga payvand qilingan navlar 

mexanik tarkibi boʻyicha yengil, unumdor va muntazam ravishda sugʻoriladigan 

tuproqlarda yaxshi oʻsadi. Daraxtlarning boʻyi uncha katta emas (3-4 m), erta hosilga 

kiradi (3-4 yil), mevalari yirik, rangli, yuqori va muntazam hosil berishi bilan ajralib 

turadi. Lekin ildiz sistemasining kuchsiz rivojlanishi sababli shamoldan egilishi va 

yiqilishi mumkin. Shuning uchun unga tirgovichlar kerak. Bu payvandtaglarda palmett 

bogʻlarini barpo etgan maʼqul. Bularga parxish berish xususiyati kuchsiz va ular qon biti 

bilan zararlanadi. Payvandtagdan oraliq sifatida foydalanish mumkin. Oʻsimliklar bu 

payvandtagda 20 yil atrofida yashaydi. 

M26. M16 va M6 payvandtaglarini chatishtirish yoʻli bilan olingan. Bu 

payvandtagda daraxtlar oʻsish kuchi boʻyicha M9 va M7 payvandtaglar bilan oraliq 

oʻrinni egallaydi. M26 payvandtagining ildiz sistemasi M9ga nisbatan ancha baquvvat 

va chidamliroq. Navlar M26 payvandtagida sugʻoriladigan muhitda yengil va unumdor 

tuproqlarda yaxshi oʻsadi. Erta hosilga kiradi va yuqori hosil beradi. 

M7 (Dusen VII). Yarim pakana payvandtag. M7 payvandtagda navlar 4-5 yil 

hosilga kiradi va yuqori hosil beradi. Bu payvandtagda koʻchatlarning chiqimi yuqori 

va qon bitiga chidamliroq. Bu payvandtagda navlar yetarli darajada sugʻoriladigan 

sharoitda mexanik tarkibi ogʻir boʻlgan tuproqlarda ham yaxshi oʻsadi. Oʻsish kuchi va 

yashash davomiyligi boʻyicha respublikamizda sugʻoriladigan jadallashgan bogʻlar 

uchun muhim payvandtag hisoblanadi. 

M2. Oʻrta boʻyli, qurgʻoqchilikka chidamli payvandtag. Hosilga 5-6 yil kiradi va 

muntazam ravishda yuqori hosil beradi. Qon biti bilan kuchsiz zararlanadi. 

MM104. Oʻrta boʻyli, tuproqqa yaxshi mahkamlangan, qon biti bilan 

zararlanmaydigan payvandtag. Yosh daraxtlari kuchli oʻsadi, bu payvandtagda navlar 

erta hosilga kiradi (4-5 yil) va yuqori hosil beradi. Hosilga kirgandan soʻng 

daraxtlarning oʻsishi susayadi. Daraxtlar bu payvandtagda 45-50 yil yashaydi. 

MM111. Angliyada yaratilgan (Norzern spay×Merton 793 payvandtagi). Oʻrta 

boʻyli, qurgʻoqchilikka chidamli payvandtag. Erta hosilga kiradi va yuqori hosil beradi. 

Yuqori hosil, sifati mahsulot olish uchun daraxtlari uncha katta boʻlmagan 

jadallashgan bogʻlar barpo etish uchun istiqbolli M9, M26, M7, MM102, M2, MM104, 

MM111, MM109 klon payvandtaglari foydalanishni tavsiya tamiz. 

